
SUĠĠERIMENTI 

Il-Kumitat għall-Industrija, ir-Riċerka u l-Enerġija jistieden lill-Kumitat għall-Kultura u l-

Edukazzjoni, bħala l-kumitat responsabbli, biex jinkorpora s-suġġerimenti li ġejjin fil-

mozzjoni għal riżoluzzjoni tiegħu: 

1. Jirrikonoxxi l-frammentazzjoni tas-suq onlajn, ikkaratterizzat pereżempju minn ostakli 

teknoloġiċi, kumplessità ta’ proċeduri ta’ liċenzjar, differenzi fil-metodi ta’ ħlas, nuqqas 

ta’ interoperabilità għall-elementi kruċjali bħall-firma elettronika, u varjazzjonijiet f’ċerti 

taxxi li japplikaw għall-oġġetti u s-servizzi, inklużi r-rati tal-VAT; jemmen, għalhekk, li 

llum hemm ħtieġa għal approċċ trasparenti, flessibbli u armonizzat fil-livell Ewropew 

biex nimxu ‘l quddiem lejn is-suq uniku diġitali; jissottolinja li kwalunkwe miżura 

proposta għandha tqis it-tnaqqis tal-piżijiet amministrattivi u l-kost tat-tranżazzjonijiet 

għal-liċenzjar tal-kontenut; 

2. Jenfasizza li s-servizzi diġitali, bħas-servizzi ta’ video streaming, għandhom ikunu 

disponibbli għaċ-ċittadini kollha tal-UE irrispettivament minn liema Stat Membru jinsabu 

fih; jistieden lill-Kummissjoni biex titlob li l-kumpaniji diġitali Ewropej ineħħu l-kontrolli 

ġeografiċi (eż. l-imblukkar ta’ indirizzi IP) għall-Unjoni kollha u jippermettu x-xiri ta’ 

servizzi diġitali minn barra l-Istat Membru tal-oriġini; jitlob lill-Kummissjoni tabbozza 

analiżi tal-applikazzjoni tad-direttiva dwar il-kejbil u s-satelliti1 għad-distribuzzjoni 

diġitali; 

3. Jitlob lill-Kummissjoni tippreżenta analiżi dwar jekk il-prinċipju tar-rikonoxximent 

reċiproku jistax jiġi applikat għall-prodotti diġitali bl-istess mod bħall-prodotti fiżiċi;  

4. Iqis li għandha tingħata aktar attenzjoni għar-rispett tad-drittijiet fundamentali, b’mod 

partikolari l-libertà tal-informazzjoni u tal-espressjoni, il-protezzjoni tad-data personali u 

d-dritt għall-privatezza, kif ukoll għat-titjib tas-sigurtà tal-pjattaformi tad-distribuzzjoni 

onlajn, inklużi l-pagamenti onlajn;  

5. Jenfasizza li hemm ħtieġa dejjem tikber għall-promozzjoni ta’ provvista onlajn legali u 

attraenti u għat-tħeġġiġ tal-innovazzjoni, u li għalhekk huwa essenzjali li l-metodi ġodda 

ta’ distribuzzjoni jkunu flessibbli biex jippermettu li jfeġġu mudelli tan-negozju ġodda u 

biex il-prodotti diġitali jitqiegħdu għad-dispożizzjoni taċ-ċittadini kollha tal-UE, 

irrispettivament mill-Istat Membru ta' residenza, u b'kunsiderazzjoni tal-prinċipju tan-

newtralità tal-internet; 

6. Jissuġġerixxi approċċ komprensiv fil-livell tal-UE li għandu jinvolvi kooperazzjoni akbar 

bejn id-detenturi tad-drittijiet, il-pjattaformi tad-distribuzzjoni onlajn u l-fornituri tas-

servizz tal-internet biex jiffaċilitaw aċċess faċli għall-utent u kompetittiv għall-kontenut 

awdjoviżiv; 

7. Jirrikonoxxi madankollu li, fejn jeżistu alternattivi legali, il-piraterija tibqa’ kwistjoni u 

għalhekk id-disponibbiltà legali onlajn ta’ materjal kulturali bid-dritt tal-awtur jeħtieġ li 

tiġi ssupplimentata b’infurzar onlajn tad-dritt tal-awtur b’mod aktar intelliġenti u b’rispett 

                                                 
1 Id-Direttiva 93/83/KEE. 

sħiħ għad-drittijiet fundamentali, b’mod partikolari l-libertà ta’ informazzjoni u tal-kelma, 

il-ħarsien tad-dejta personali u d-dritt tal-privatezza, kif ukoll il-prinċipju tal-“kollegament 

sempliċi”; 

8. Jappoġġja l-ħolqien ta’ qafas legali biex jiffaċilita d-diġitizzazzjoni u d-disseminazzjoni 

transkonfinali ta’ xogħlijiet orfni fis-suq uniku diġitali, ladarba din hija waħda mill-

azzjonijiet ewlenin identifikati fl-Aġenda Diġitali għall-Ewropa, li hija parti mill-

Istrateġija Ewropa 2020; 

9. Ifakkar fl-importanza tal-librerija onlajn Europeana u jemmen li l-Istati Membri u l-

istituzzjonijiet kulturali għandhom jagħtu aktar attenzjoni għal kif jistgħu jiżguraw li tkun 

aċċessibbli u viżibbli; 

10. Jissottolinja li d-distakk diġitali bejn l-Istati Membri jew ir-reġjuni tal-UE jirrappreżenta 

ostakolu serju għall-iżvilupp tas-suq uniku diġitali;  jitlob għalhekk li l-aċċess għall-

internet broadband jespandi fl-UE kollha bil-ħsieb li jiġi stimulat l-aċċess għas-servizzi 

onlajn u għat-teknoloġiji l-ġodda; 

11. Iqis li d-diġitizzazzjoni u l-preservazzjoni tar-riżorsi kulturali, kif ukoll l-aċċess imtejjeb 

għal dawn ir-riżorsi, joffru opportunitajiet ekonomiċi u soċjali kbar u jirrappreżentaw 

kundizzjoni essenzjali għall-iżvilupp futur tal-kapaċitajiet kulturali u kreattivi tal-Ewropa 

u għall-preżenza industrijali tagħha f’dan il-qasam; għaldaqstant jappoġġja r-

Rakkomandazzjoni tal-Kummissjoni tas-27 ta’ Ottubru 2011 dwar id-diġitizzazzjoni u l-

aċċessibilità onlajn għax-xogħlijiet diġitali u l-preservazzjoni diġitali, kif ukoll il-proposta 

li jinħoloq pakkett aġġornat ta’ miżuri għal dak il-għan; 

12. Ifakkar fil-ħtieġa li tkun żgurata remunerazzjoni xierqa għad-detenturi tad-drittijiet għad-

distribuzzjoni onlajn ta’ materjali awdjoviżivi; jinnota li, għalkemm dan id-dritt ilu 

rikonoxxut fil-livell Ewropew mill-2001, għad hemm nuqqas ta’ remunerazzjoni tajba 

għal xogħlijiet disponibbli onlajn; 

13. Huwa tal-fehma li din ir-remunerazzjoni għandu jkollha l-għan li tiffaċilita l-ħolqien ta’ 

xogħlijiet artistiċi, tqawwi l-kompetittività tal-Ewropa u tikkunsidra l-karatteristiċi tas-

settur, l-interessi tal-persuni interessati differenti u l-ħtieġa ta’ proċeduri tal-liċenzjar 

issimplifikati; jistieden lill-Kummissjoni tistimula soluzzjonijiet minn isfel għal fuq 

f’kooperazzjoni mal-partijiet interessati kollha biex tkompli tiżviluppa leġiżlazzjoni 

speċifika tal-UE; 

14. Jemmen li jeħtieġ li jkun hemm informazzjoni aġġornata dwar il-kundizzjonijiet tal-

liċenzjar, id-detenturi tal-liċenzji u tar-repertorji, u li jeħtieġ li jsiru studji komprensivi fil-

livell Ewropew ħalli jiffaċilitaw it-trasparenza kif ukoll jidentifikaw fejn jinsabu l-

problemi u jsibu mekkaniżmi ċari, effiċjenti u adegwati biex isolvuhom;  

15. Jitlob lill-Kummissjoni tħaffef il-ħidma fuq il-proposta għal Direttiva dwar il-Ġestjoni 

tad-Drittijiet Kollettivi, li għandha tqis ukoll l-ispeċifiċitajiet tas-settur awdjoviżiv, u 

jikkunsidra li din il-proposta għandha tippermetti armonizzazzjoni tar-regoli dwar it-

trasparneza u l-governanza tajba; 

16. Jilqa’ l-Programm il-ġdid dwar l-Ewropa Kreattiva propost mill-Kummissjoni, li 

jissottolinja li d-distribuzzjoni onlajn ukoll qed ikollha impatt enormi u pożittiv fuq id-

distribuzzjoni tax-xogħlijiet awdjoviżivi, speċjalment billi tilħaq udjenzi ġodda fl-Ewropa 

u lil hinn minnha, u billi sseddaq il-koeżjoni soċjali; 

17. Jenfasizza l-fatt li r-rapport tal-Kummissjoni dwar l-applikazzjoni tad-

Direttiva 2001/29/KE stabbilixxa diverġenzi fl-implimentazzjoni tad-dispożizzjonijiet tal-

Artikoli 5, 6 u 8 fl-Istati Membri, li wasslu biex il-qrati tal-Istati Membri jagħtu 

interpretazzjonijiet u deċiżjonijiet differenti; ifakkar li dawn saru parti mill-ġabra 

speċifika tal-każistika; 

18. Jitlob lill-Kummissjoni biex tkompli tissorvelja rigorożament l-applikazzjoni tad-

Direttiva 2001/29/KE u tirrapporta s-sejbiet regolarment lill-Parlament Ewropew u l-

Kunsill; 

19. Jistieden lill-Kummissjoni biex tirrevedi d-Direttiva 2001/29/KE, wara li tikkonsulta l-

partijiet interessati relevanti kollha, b’tali mod li d-dispożizzjonijiet tal-Artikoli 5, 6 u 8 

jingħataw diċitura aktar preċiża, bil-ħsieb li tiġi żgurata l-armonizzazzjoni fil-livell 

Komunitarju tal-qafas legali għall-protezzjoni tad-dritt tal-awtur fis-Soċjetà tal-

Informazzjoni; 

